
1. SARRERA. 

Iruzurra eta ustelkeria fenomeno sozial, politiko eta ekonomiko konplexuak dira, eta herrialde guztiei 
eragiten diete. Ustelkeriak erakunde demokratikoak ahultzen ditu, garapen ekonomikoaren erritmoa 
murrizten du, eta gobernuaren egonkortasuna kaltetzen du. 

Zarauzko Udalak (aurrerantzean, "Udalak") konpromisoa hartzen du iruzur, ustelkeria edo eroskeria 
ekintzatzat har daitezkeen jokabideen aurrean tolerantziarik ez izateko, bai alderdi publikoari 
dagokionez, bai pribatuari dagokionez; eta bere gain hartzen du iruzurraren eta ustelkeriaren aurka 
modu guztietan borrokatzeko konpromisoa, estortsioa eta eroskeria barne, orobat interes gatazkako 
egoerak behar bezala kudeatzeko konpromisoa ere eta, xede horretarako, politika zehatzak garatzeko 
konpromisoa. 

IRUZURRAREN ETA USTELKERIAREN AURKAKO POLITIKA hau (aurrerantzean, “iruzurraren aurkako 
politika”) iruzurraren eta ustelkeriaren aurkako araudiaren erreferentzia nagusiekin eta jardunbide 
egokienekin bat etorriz egin da, eta IRUZURRAREN AURKAKO PLANAren (aurrerantzean, “PAF”) parte 
da. Horren bidez, Udalak bere gain hartzen du ustelkeriaren eta iruzurraren aurkako borrokaren 
jarduera-eremu guztietako erronkan aktiboki parte hartzeko erantzukizuna, eta konpromisoa hartzen 
du aurre egiteko, Udala osatzen duten pertsona guztien portaera gidatu behar duten arauak, 
prozedurak eta printzipioak ezarriz. 

Agiri hau eta Udalaren politika osatzen duten gainerako agiriak Udalaren webgunean argitaratuta 
daude: www.zarautz.eus. 

IRUZURRAREN AURKAKO POLITIKA honetan aurreikusitako mekanismoek ezin dute beren kabuz 
bermatu udalarentzat kaltegarria den egoera edo gertakaririk ez egotea. Haren eraginkortasuna 
gobernu-organoek zehazten duten tonu etiko edo moralaren araberakoa izango da, bai eta modu 
batean edo bestean Udalarekin lan egiten duten eta lankidetzan aritzen diren pertsona guztien artean 
betetze-kultura bat benetan transmititzearen araberakoa ere. 

IRUZURREN AURKAKO POLITIKA honi I. eranskin gisa erantsi zaio Udalak, irailaren 29ko 
HFP/1030/2021 Agindua dela-eta (aurrerantzean, "Agindua"), iruzurraren aurka hartutako 
konpromiso instituzionala. Agindu horren bidez, Berreskuratze, Eraldatze eta Erresilientzia Plana 
kudeatzeko sistema eratu zen (PRTR), eta konpromisoa hartu zen iruzurra, ustelkeria eta balizko 
interes-gatazken kudeaketa okerraren ondorioz sortutako ondorioak prebenitzeko neurriak 
ezartzeko. 
 

2. POLITIKAREN HELBURUAK. 

Iruzurrari, eroskeriari, ustelkeriari eta interes-gatazken kudeaketa desegokiaren ondorioei aurre 
egiteko, beharrezkoa da neurrien plan bat izatea, bere helburuak argi dituen iruzurraren aurkako 
politika batetik abiatuta. Horren arabera, politika honen helburua da: 

 Iruzurraren, eroskeriaren eta ustelkeriaren aurkako borrokarako jarraibideak definitzea, 
Udalaren Kode Etikoan dauden printzipio eta balioekin bat etorriz (aurrerantzean, “Kode 
Etikoa”). 

 Erakustea Udalak zero tolerantzia duela iruzurrarekiko, ustelkeriarekiko, eroskeriarekiko eta 

interes-gatazken kudeaketa desegokiarekiko. Horretarako, horiek guztiak garaiz prebenitu, 
detektatu eta kudeatzeko prozedurak arautuko ditu. 

 Udaleko gobernu-organoek adieraztea erabateko konpromisoa hartuko dutela kultura etikoa 
bultzatzeko edo betetzeko, sustatzen, kudeatzen edo partaide den jarduera guztietan. 

IRUZURRAREN AURKAKO POLITIKA honen esparruan, edozein forma edo lotura juridiko edo 
instituzionalen mendean Udalean edo Udalerako zerbitzuak ematen dituzten pertsona guztiek 
osotasunez eta gardentasunez jokatu behar dute beren funtzioak eta eginkizunak betetzean, eta 
iruzurrezko, ustelkeriazko edo eroskeriazko ekintzatzat har daitezkeen jokabideak saihestu eta jazarri 
behar dituzte, bai sektore publikoan, bai pribatuan.  

Era berean, eta BERRESKURAPEN, ERALDATZE ETA ERRESILIENTZIA PLANA (PRTR) egituratzen duen 
irailaren 29ko HFP/1030/2021 Aginduaren 6. artikuluan xedatutakoari jarraikiz, Udalak 
iruzurraren aurkako neurrien plan bat egingo du, dagokion jarduera-eremuan, eta horren arabera 
bermatu eta aitortuko du, bere jardun-eremuan, jaso dituen funtsak arau aplikagarrien arabera erabili 
direla, eta, bereziki, iruzurra, ustelkeria eta interes-gatazkak prebenitu, detektatu eta zuzentzeari 
dagokionez. 
 

3. APLIKAZIO-EREMUA. 

IRUZURRAREN AURKAKO POLITIKA nahitaez bete behar dute Udalean ordainpeko funtzioak betetzen 
dituztenek, hala nola: (i) karrerako funtzionarioek, (ii) bitarteko funtzionarioek, (iii) lan-kontratudun 
langileek (finkoak, mugagabeak edo aldi batekoak), (iv) behin-behineko langileek eta (v) alkateak, 
Udalbatzako kideek, eta, hala badagokio, Tokiko Gobernu Batzarrekoek (aurrerantzean, 
"Hartzaileak").  

Udalak espero du hartzaile guztiak —Udalean duten posizioa, titulua edo kargua edozein izanda 
ere— erne egotea eta modu proaktiboan jakinaraztea, baldin eta jarduera bat iruzur, eroskeria edo 
ustelkeria kasu bat edo interes-gatazkako kasu bat izateko susmoa badago. 

Era berean, eta Udalak bere eginkizunak garatu eta gauzatzeko eta zerbitzu publikoak emateko 
beharrezkoa badu beste erakunde eta pertsona batzuen esku-hartzea eta parte-hartzea (adibidez, 
entitateak, organismoak eta erakunde publiko edo pribatuak, hornitzaileak, kontratistak, 
azpikontratistak edo laguntzaileak —aurrerantzean, multzoan "Hirugarrenak" izango dira, eta 
banaka, "Hirugarrena"—), horiek guztiek ere bat egingo dute politika honekin, Udalarekin edozein 
harreman mota sortzeko eta edukitzeko.  

Hartzaileek hirugarrenekin eta, bereziki, agintari eta erakunde publikoekin dituzten harremanetan, 
politika honetan jasotako iruzurraren aurkako konpromisoekin eta iruzurra, ustelkeria eta eroskeria 
prebenitzeko nazioko eta nazioarteko xedapenekin bat etorriz jardungo dute. 
 

4. IRUZURRAREN AURKAKO PLANA. 

Udalak neurri egokiak hartu ditu bere jardueren esparruan iruzurrezko, ustelkeriazko edo 
eroskeriazko ekintzak egiteko aukerak ahalik eta gehien murrizteko. Osotasun, gardentasun, 
objektibotasun eta inpartzialtasun printzipioak izango dira nagusi Udalaren kudeaketan, eta, 

ondorioz, jokabide horiek prebenitzeko, detektatzeko, zuzentzeko eta jazartzeko berariazko barne-
mekanismoak eta politikak egin ditu. 

Politika honen helburua da iruzurraren aurkako udal neurriak proportzionalki egituratzea, 
iruzurraren aurkako zikloaren funtsezko lau elementuren inguruan: jokabide horien prebentzioa, 
detekzioa, zuzenketa eta jazarpena. Horretarako, prebentzio-neurri egokiak eta proportzionatuak 
hartzea aurreikusten da, egoera zehatzetara egokituta, iruzurraren arriskua maila onargarrira 
murrizteko; eta, era berean, zenbait mekanismo definitzea egon dagoen edo egon daitekeen 
iruzurrarekin lotutako prozesuen, prozeduren eta kontrolen jarraipena egiteko. 

Bereziki, iruzurraren aurkako hainbat neurri zehazten dira, Udalak, bere kabuz edo partaide gisa, 
sustatu, izapidetu eta kudeatutako EBko funtsekin zuzenean edo zeharka lotutako finantzaketa-
eragiketa guztietarako (aurrerantzean, banaka “Proiektua” eta multzoan “Proiektuak”). 
 
4.1. ARRISKUAREN EBALUAZIOA. 

Udalak, beraz, identifikatu egin du zer jardueratan gauza daitekeen edozein arrisku penal, eta, 
zehazki, iruzurrarekin, funtzionario-eroskeriarekin eta ustelkeriarekin lotutako arriskuak eta interes-
gatazken kudeaketa desegokiaren ondoriozkoak. 

Udalak bere jarduerari dagozkion berezko arriskuak kudeatzen ditu, eta, horretarako, hainbat erabaki 
hartzen ditu, bai gobernu-organoen esparruan, bai eguneroko jardueren eta herritarrentzako zerbitzu 
prestazioaren esparruan, urteroko aurrekontu prozesuen eta urte anitzeko prozesu estrategikoen 
bidez. 

Udalak iruzurraren, eroskeriaren eta ustelkeriaren arriskuaren inpaktuaren eta probabilitatearen 
ebaluazio bat egin du. Ebaluazio-prozesu horretan, iruzurraren, ustelkeriaren, eroskeriaren eta 
interes-gatazken arriskuak identifikatu, aztertu eta balioetsi dira, honako helburu hauekin: 

• Udalak zentzuz aurreratu ditzakeen iruzur, ustelkeria eta eroskeria arloko arriskuak 
identifikatzea. 

• Arrisku horiekin lotutako arau-hausteen edo delituen irismena, eragina eta probabilitatea 
aztertzea. 

• Identifikatutako arriskuak aztertzea. 

• Identifikatutako arriskuak baloratzea. 

• Dauden kontrolen diseinua eta eraginkortasuna egokiak ote diren baloratzea. 

Arrisku horiek identifikatu ondoren, egin dena da zehaztu benetan zerk sortzen dituen edo sortu 
ditzakeen arrisku horiek, arrisku bakoitzak zer arlotan eragiten duen eta zer ondorio ekarriko 
lituzkeen, eta zer testuingurutan gerta daitezkeen. 

Era berean, Udalak, Alkatetzaren dekretu bidez, arriskuak prebenitzeko eta kontrolatzeko urteko 
plan bat onartuko du; bertan honako hauek definituko dira: (i) identifikatu dituen arriskuen 
tratamendua argi eta garbi zehaztuko du, (ii) zehaztutako arriskuarekiko esposizio-muga, (iii) 
arriskua sortzen duten eragileak, bai eta arriskua gertatzeko kausak eta ondorioak ere, eta (iv) arrisku 

horiek prebenitzeko, detektatzeko, babesteko edo transferitzeko neurri eta kontrol egokiak. 

4.2. IRUZURRAREN AURKAKO NEURRIAK. IRUZURRAREN AURKAKO ZIKLOA. 

Politika honek "iruzurraren aurkako zikloaren" funtsezko lau elementuren inguruan egituratzen ditu 
Udalak jarritako iruzurraren aurkako neurriak: prebenitu, detektatu, zuzendu eta jazarri. 

Iruzurraren aurkako neurriek legez kontrako ekintza baten etapa guztiak hartzen dituzte; alegia, bai 
iruzurra prebenitzeko eta detektatzeko arauak, prozesuak eta prozedurak, bai horiek betetzen direla 
kontrolatzeko sistema. 

Politika honen ondorioetarako, honako hau izango da “irregulartasun” bat: (i) Udalaren jarduerari 
aplika dakiokeen araudia eta legeria ez betetzea —zigor-arlokoa barne—; (ii) PAFa osatzen duten 
arauak ez betetzea; (iii) eta, azken batean, arlo publikoan edo pribatuan egindako edozein iruzur, 
ustelkeria edo eroskeria ekintza. 

Udalak, legez kanpoko jokabideak egitea eragozten edo, gutxienez, zailtzen duen arriskua kudeatzeko 
sistema artikulatu eta sendo bat ezartzeak eskatzen duen garrantziaz, arretaz eta dedikazioaz 
jabetuta, honako jarduketa hauek egin ditu: 

4.2.1. Prebentzio neurriak. 
 
Prebentzioa funtsezko elementua da arriskuak kudeatzeko sistema batean; prebentzioaren bidez 
ekiditen baitira iruzurrak eta interes-gatazken kudeaketa okerrak sortutako ondorioak. Kontuan 
izanda zein zaila den iruzurrezko jokabideak frogatzea eta horiek sortutako kalteak erreparatzea, 
hobe da jokabide iruzurtia prebenitzea, gertatu ondoren esku hartzea baino. 
 
Gaur egungo araudi-esparrua prebentzio-sistema indartsu bat da. Berdin estaltzen ditu bai 
aurrekontu-funts nazionalek finantzatutako jarduketa administratiboak bai Europar Batasunak 
finantzatutakoak. Hala ere, prebentzio-sistema oso bat izanda ere, Udalak, prebentzio-neurri 
gehigarri gisa, PAFa osatzen duten honako agiri hauek idatzi ditu, eta, gainera, zenbait konpromiso 
hartu ditu. 
 

1. Arriskuen analisia eta ebaluazioa. 
2. Kode Etikoa idaztea. 
3. Kanal Etiko bat sortzea. 
4. Kanal Etikoaren protokoloa idaztea. 
5. Interes-gatazkak prebenitzeko Politika idaztea. 
6. Oparien Politika idaztea. 
7. Iruzurraren Aurkako Batzordea izendatzea. 

Udalaren PAFa osatzen duten agiriez gain, honako prebentzio-neurri hauek hartzea erabaki da: 

• Iruzurraren Aurkako Batzordeak proiektuen azterketa prebentibo osoak egin ahal izango ditu 
(behintzat NextGeneration funtsek finantzatutako proiektuenak). Proiektuek arriskuen 
ebaluazio-prozesu zorrotz bat pasatuko dute, ustezko jardunbide debekatuak edo iruzur-
ekintzak prebenitzeko. Hauek dira azterketaren helburuak: 

- Jardunbide debekatuak prebenitzea eta garaiz detektatzea; 

- Zehaztea ea proiektuak beren oinarri, termino eta baldintzen arabera egin diren; 

- Udalaren funtsak aurreikusitako helburuetarako erabili direla bermatzea; eta 

- Politiketan, prozeduretan eta kontroletan hobekuntzak gomendatzea, abian diren 
proiektuetan eta etorkizunekoetan debekatutako jardunbideak mugatzeko. 

• Hartzaile guztiei prestakuntza, informazio-saioak eta beste komunikazio eta sentsibilizazio 
tresna batzuk eskaintzea iruzurraren eta ustelkeriaren arriskuei buruz eta iruzurraren aurka 
hartutako neurriei buruz. 

• Kontrol efektibo eta efikazak sortu, aplikatu eta mantentzea iruzurra, eroskeria eta ustelkeria 
prebenitzeko eta interes-gatazkak behar bezala kudeatzeko. 

• Proiektu batean parte hartuko duten edo nolabait esku hartuko duen hartzaileek INTERES-
GATAZKARIK EZAREN ADIERAZPENA sinatzea (DACI. II. eranskina). 

Nolanahi ere, Sektore Publikoko Kontratuen azaroaren 8ko 9/2017 Legean aurreikusitakoa 
aplikatuko da. Lege horren bidez, Europako Parlamentuaren eta Kontseiluaren 2014ko otsailaren 
26ko 2014/23/EB eta 2014/24/EB Zuzentarauen transposizioa egiten da Espainiako ordenamendu 
juridikora. Halaber, Dirulaguntzei buruzko azaroaren 17ko 38/2003 Legean xedatutakoa aplikatuko 
da. 

4.2.2. Detekzio-neurriak. 

Udalak zenbait neurri hartu ditu bere jardueren garapenean eta, bereziki, proiektuen prestaketan, 
garapenean eta gauzatzean hirugarrenekin dituen harremanetan edozein irregulartasun zantzu, 
alerta edo susmo garaiz detektatzeko. Horretarako, detekzio-mekanismo hauek jarri ditu: 

• Iruzur mota desberdinen adierazleen katalogoa. 

Interes-gatazka, irregulartasun edo iruzur baten zalantzak uxatzeko edo halakoren bat dagoela 
baieztatzeko lehen mailako kontrol gisa, hainbat alerta edo adierazle jarri dira, hartzaile inplikatuek 
aukera izan dezaten arrisku-egoera ohikoenetan arreta jartzeko, eta hedatze hutsa disuasio-elementu 
bat izateko. 

Iruzurraren, ustelkeriaren, eroskeriaren eta interes-gatazken prebentzio egokia ahalbidetzeko, 
Udalak zantzu edo alerta ohikoenen katalogo bat eratu du: “Red Flag edo Bandera Gorria” izenekoa. 
Horretarako, Europako Batzordearen gomendioak eta Iruzurraren aurka Borrokatzeko Europako 
Bulegoarenak (“OLAF”. III. eranskina) hartu ditu oinarritzat. 

Bandera gorri batek ez du esan nahi nahitaez iruzurra edo irregulartasuna dagoela, baina agerian 
uzten du jarduera jakin batek arreta berezia behar duela balizko iruzur bat egon dela berresteko edo 
aukera hori baztertzeko. 

• Hirugarrenak hautatzea. 

Hirugarrenak hautatzean, kontratatzean eta haiekiko harremanetan detekzio-neurri hauek 
aplikatuko dira: 

− Udalak eskaintzen eskaera bat idatziko du; bertan, eskatutako zerbitzuen ezaugarriak 
zehaztuko ditu, aurrekontu argiak eta homogeneoak lortzeko. 

− Udaleko AURREKONTUAK GAUZATZEKO ARAUAn jarritako baldintzak betetzen dituzten 
hautaketa-prozesuetan, ahal dela, gutxienez hiru entitatek edo enpresak hartuko dute parte, 
kasuan kasuko kontrataziorako egokienak direnak, betiere, gaitasun, esperientzia eta 
zerbitzuaren, horniduraren edo obraren irismen-irizpideak kontuan hartuta. 

− Berariaz debekatuta dago aurrekontuak eskatzen zaizkien hornitzaileei beste eskaintza 
batzuei buruzko datu ekonomikoak ematea. 

− Eskaintzak jaso ondoren, aztertu eta baloratu egingo dira, gardentasun eta berdintasun 
printzipioak aplikatuta. 

− Egokia dela irudituz gero, jasotako eskaintzen baldintzak negoziatuko dira. Baldintzen 
negoziazioa, eta, bereziki, ekonomikoena, gardentasunez egingo da. 

− Azkenik, ustez onena den eskaintza aukeratuko da. 

− Kontratazio-prozedurak arautzen dituzten pleguetan, argi eta garbi adieraziko da enpresa 
adjudikaziodunak derrigorrez bete behar dituela laneko arriskuen prebentzio-arauak, 
langileen eskubideak, lehia askea babesten duten arauak eta Udalaren PAFa. 

− Hautaketa-prozesuan, OLAFek eta Europako Batzordeak arlo horretan emandako 
gomendioei jarraituko zaie; besteak beste, OLAFen 2017ko abenduaren 20ko argitalpena 
(alerta-adierazleen eta jardunbide egokien zerrenda jasotzen du) eta 2021/C 91/01 
Komunikazioa (kontratazio publikoan kolusioari aurre egiteko tresnei eta lotutako 
bazterketa-arrazoia aplikatzeko orientabideei buruzkoa). 

− Hirugarrenak hautatzeko prozesu osoa behar bezala dokumentatu beharko da, eta dagozkion 
ebidentziak gorde egin beharko dira. 

• Kontratazio-prozesua. 

Hirugarrenekin formalizatu beharreko kontratuaren edukiak baldintza hauek bete beharko ditu, 
Sektore Publikoko kontratazio araudiak betez: 

− Idatziz jaso beharko da. 

− Argi azaldu beharko dira hirugarrena kontratatzeko motiboak eta gainerako zirkunstantziak. 

− Argi eta garbi zehaztuko ditu aldeen eskubideak eta betebeharrak, eta une oro bete beharko 
du datu pertsonalak babesteko araudian jarritakoa. 

− Konplexutasunaren arabera, Udalaren aholkularitza juridikoak edo kanpoko aholkularitza 
batek prestatu eta/edo berrikusi ahal izango ditu kontratuak. 

− Ordezkaritza-ahalmen nahikoa, baliagarria eta indarrekoa duen udal ordezkari batek 
formalizatuko du kontratua. 

• Iruzurraren Aurkako Batzordeak parte hartuko du, aldian-aldian, proiektuen betearazpenaren 
segimenduan, Udalaren jardueren etengabeko jarraipen-lanaren funtsezko zati gisa. 

4.2.3. Irregulartasunak jazartzeko eta zuzentzeko neurriak. 

A. Proiektuei lotutako jazarpen eta zuzenketa neurriak. 

• Proiektuekin lotutako iruzur susmoen salaketak edo jakinarazpenak ikertzea. 

Iruzurtzat har daitekeen jokabideren bat baldin badago, iruzurra detektatu den proiektuaren edo 
kontratu-harremanaren arduradun den hartzaileak honako hau egin beharko du lehenengo urrats 
gisa: 

- Iruzurraren ebidentzia izan daitekeen agiri oro biltzea. 

- Gertatutakoaren txosten deskriptibo bat egitea. 

- Gaia Iruzurraren Aurkako Batzordera eramatea, txosten batekin edo froga dokumentalekin 
batera. Horrek baloratuko du iruzurrik badagoen. 

- Proiektua edo kontratu-harremana berehala etetea, haren araudiaren arabera posible bada. 

- Araudi aplikagarriaren arabera hartu behar edo ahal dituen neurriak hartzea, iruzurra berriz 
ez gertatzeko. 

Baldin eta Hartzaileak gertaeron jakitu bada oraindik ondoriorik eragin ez duten fase batean, 
dagozkion neurriak hartuko dira iruzurra saihesteko. 

• Proiektuetan iruzurra badago, agintari eskudunei jakinarazteko konpromisoa 

Iruzurraren Aurkako Batzordea arduratuko da ustez iruzurrezkoa den gertakaria hauei formalki 
jakinarazteaz: funtsen kudeaketaz arduratzen diren Kudeaketa Agintaritzari edo Bitarteko 
Erakundeei, eta Iruzurraren Aurkako Koordinakundearen Zerbitzu Nazionalari (SNCA) baldin eta 
egiaztatuta badago iruzur bat izan dela proiektu jakin batean. 

Jakinarazpena egiten denetik, Iruzurraren Aurkako Batzordea funtsen kudeaketaz arduratzen diren 
Kudeaketa Agintaritzaren edo SNCAren esanetara egongo da, eta prozeduran inplikatutako agintari 
guztien arteko lankidetza bermatuko du. 

Era berean, derrigortuta dago konfidentzialtasuna zaintzera datuen tratamenduan, eta prozesuaren 
ondoriozko dokumentu guztiak gordeko ditu. 

• Beste neurri zuzentzaile eta jazarpeneko batzuk. 

Jakinarazpen-prozesuarekin batera, Iruzurraren Aurkako Batzordeak “isilpeko informazioko” 
prozedura bat abiatuko du, erantzukizun-garbiketa nola egin adierazteko eta proposatzeko, edo 
diziplina espediente bat irekitzeko. 

Proiektu baten lizitazioan berariaz aurreikusitako beste jarduketa batzuei utzi gabe, egiaztatzen bada 
proiektu jakin bati lotutako hirugarren batek debekatutako jarduera bat egin duela kontratazio 
publikoko prozedura batean edo proiektu bat gauzatzean, politika honetan aurreikusitakoaren 
arabera, Udalak aukera hauek dauzka, bere araudian jarritakoaren arabera: 

- Proiektua etetea. 

- Egoera berean egon ahal izan diren eta pertsona berek parte hartu duten proiektu guztiak 
berrikustea. 

- Iruzurraren intzidentzia ebaluatzea, eta sistemiko edo puntual gisa sailkatzea. 

- Iruzurrak eragindako proiektuak edo proiektu-zatiak erretiratzea. 

- Jardunbide debekatua behar bezala eta berehala zuzentzeko eskatzea. 

- EBko funtsen kasuan, eragindako funtsak itzultzeko eskatzea. 

- Adieraztea hirugarren hori hautaezina dela Udalarekin zerikusia duten kontratuen 
adjudikazioan; horretarako, Sektore Publikoko Kontratuen azaroaren 8ko 9/2017 Legean 
datorren berariazko tramitazioari jarraituko zaio. 

- Hirugarrenekin egindako kontratuak amaitu egin ahalko ditu Udalak, hauetako edozein 
zirkunstantziatan: 

 Hirugarrenak kontrolen aplikazioari uko egitea, aurre egitea edo oztopatzea. 

 Hirugarrenak ez betetzea baldintzen agiri edo oinarri arautzaile aplikagarrietan 
araututako funtsezko baldintzetako edozein. 

Neurri horiek metatu egin daitezke. 

B. Irregulartasunei aurre egiteko jazarpen eta zuzenketa neurriak. 

• PAFarekin lotutako irregulartasun-susmoen salaketak edo jakinarazpenak ikertzea. 

Kanpoko aholkulari batek edo Iruzurraren Aurkako Batzordetik alkateak aukeratutako kide 
batek (arduraduna) jasoko ditu salaketak, eta dagokion tramitea emango die KANAL 

ETIKOAREN PROTOKOLOAn jarritakoaren arabera. 

Iruzurraren Aurkako Batzordeak behar diren jarduketak egingo ditu, eta txosten batekin 
bukatuko du prozedura. 

Iruzurraren Aurkako Batzordeko kideren bat zuzenean edo zeharka —hirugarrenen bidez— 
irregulartasunean inplikatuta badago, ezingo du parte hartu ez tramitazioan, ez 
irregulartasunarekin lotutako gairen bati buruzko bileretan ere. Beraz, informazio guztia 
alkatearen esku jarriko du —edo, hala dagokio, Gobernu Batzarraren esku, eskumena 
delegatuta duenean—. Une horretatik aurrera bera arduratuko da tramitazioaz, eta, gainera, 
aukera izango du hirugarrenengana jotzeko. 

Espedientearen tramitazioa bukatu ondoren, Iruzurraren Aurkako Batzordeak txosten bat 
egingo du, alkateak edo, hala dagokio, Tokiko Gobernu Batzarrak —eskumena delegatuta 
duenean— egoki deritzona ebatzi dezan. 

• Irregulartasunak jakinarazteko konpromisoa. 

Baldin Iruzurraren Aurkako Batzordeak egindako txostenean ondorioztatzen bada 
hartzaileak irregulartasunen bat egin duela (Udalarekin nolako harremana duen kontuan izan 
gabe), Iruzurraren Aurkako Batzordeak giza baliabideetako arduradunari jakinaraziko dio, 
edo diziplina-neurriak aplikatzeko eskumena duenari; gero, hartutako neurriez eta edukiez 
informatuko zaio Iruzurraren Aurkako Batzordeari. 

Baldin ebazpenean ondorioztatzen bada hirugarren batek irregulartasunen bat egin duela, 
Iruzurraren Aurkako Batzordeak Aholkularitza Juridikoko Departamentuari jakinaraziko dio, 
kontratuz dagozkion eskubideak baliatzeko edo maila juridiko edo prozesaleko beste neurri 
batzuk hartzeko. Gero horien berri emango dio Iruzurraren Aurkako Batzordeari. 

 
5. INTERES-GATAZKAKO EGOERAK 

«Interes-gatazka» dago pertsona batek bere eginkizunak inpartzialtasunez eta objektiboki betetzea 
arriskuan jartzen duenean, familiarekin, bizitza sentimentalarekin, kidetasun politiko edo 
nazionalekin, interes ekonomikoekin edo beste edozein interes partekaturekin lotutako 
arrazoiengatik, hala nola EBko funtsen eskatzaile batekin. Egoera horiek berandu eta modu 
desegokian kudeatzeak kalte nabarmenak eragin diezazkioke Udalari eta, beraz, gizarteari. 

Udalak, bere interesak sustatzean, une oro kontuan izan behar du interes-gatazken prebentzioa. 
Hartzaileek ezin dituzte, inola ere, beren interes pertsonalak Udalaren interesen aurretik jarri, eta, 
Politika honen esparruan, modu inpartzialean eta profesionalean jardungo dute beti, interes-gatazka 
bat ekar lezakeen edozein operaziotan. 

Horrez gain, ezin izango dute, inola ere, Udalarekin duten harremanaz baliatu inoren edo kanpoko 
interesak, negozioak edo bestelakoak sustatzeko, edo lagunei edo hurbileko senideei mesede egiteko. 

Politika honen ondorioetarako, interes-gatazkatzat joko da Aginduan aurreikusitakoa (ikusi III c 
eranskina): 

“El artículo 61 Reglamento (UE, Euratom) 2018/1046 del Parlamento Europeo y del Consejo, de 18 
de julio de 2018, sobre las normas financieras aplicables al presupuesto general de la Unión 
(Reglamento Financiero) establece que existe conflicto de interés «cuando los agentes financieros y 
demás personas que participan en la ejecución del presupuesto tanto de forma directa, indirecta y 
compartida, así como en la gestión, incluidos los actos preparatorios, la auditoría o el control, vean 
comprometido el ejercicio imparcial y objetivo de sus funciones por razones familiares, afectivas, de 
afinidad política o nacional, de interés económico o por cualquier otro motivo directo o indirecto de 
interés personal”. 

Gainera, kontuan izan behar da interes-gatazkak: 

i. EBko erakunde guztietako kontu-sail administratibo eta operatibo guztietan eta 
kudeaketa-metodo guztietan aplika daitekeela. 

ii. Zuzeneko nahiz zeharkako edozein interes pertsonal estaltzen duela. 

iii. Interes-gatazka izan daitekeen edozein egoeraren aurrean jardun behar dela. 

iv. Agintari nazionalek, edozein mailatakoak direla ere, balizko interes-gatazkak saihestu 
eta/edo kudeatu behar dituztela. 

Era berean, honako hauek izan daitezke interes-gatazketan inplikatutako eragileak: 

i. Kudeaketa-, kontrol- eta ordainketa-lanak egiten dituzten enplegatu publikoak eta beste 
agente batzuk, baldin eta eginkizun horietako bat/batzuk eskuordetu bazaie/bazaizkie. 

ii. Onuradun pribatuak, bazkideak, kontratistak eta azpikontratistak, haien jarduketak 
funtsekin finantzatzen badira eta beren interesen alde jardun badezakete, baina EBren 
finantza-interesen aurka, interes-gatazka baten esparruan. 

Udalak 3.000 eurotik gorako harreman ekonomikoren bat izango dutenei eskatuko die DACI eredua 
betetzeko (INTERES-GATAZKARIK EZAREN ADIERAZPENA. II. eranskina). Beharrezkoa izango da, 
halaber, harreman ekonomikoa Europako funtsekin finantzatzen bada edo hala eskatzen edo 
gomendatzen duen araudiari lotuta badago, nahiz eta dagokion harreman ekonomikoaren zenbatekoa 
adierazitakoa baino txikiagoa izan. 

Era berean, hartzaile guztiak behartuta daude proaktiboki deklaratzera norberaren edo besteren 
intereseko edozein gatazka egon daitekeela, benetakoa edo potentziala, egoeraren berri izaten den 
unetik, hierarkian gorago dagoenari berehala jakinarazita eta Iruzurraren aurkako Batzordearekin 
harremanetan jarrita, hark ebaluatu, interpretatu eta horri buruzko gomendio bat eman dezan, behar 
diren kontrol-neurriak proposa ditzan, eta egoera horien erregistroa egin dezan. 

Zehazki, Udalak, interes-gatazkak prebenitzeko, INTERES GATAZKAK PREBENITZEKO POLITIKAn 

zehazten diren neurriak hartuko ditu. 
 

Hartzaileek interes-gatazka erreal zein potentzialen bat ikusiz gero, arau hauen arabera jokatu 
beharko dute: 

• Interes-gatazkak eragindako pertsonek balizko interes-gatazka oro modu proaktibo eta 
gardenean aitortuko dute. 

• Interes-gatazkak eragindako pertsonek ez dute informazio konfidentziala eskuratuko. 

• Interes-gatazkak eragindako pertsonek ez dute eztabaidetan eta erabakietan parte 
hartuko. 

• Interes-gatazkak eragindako pertsonek interes-gatazkak konpontzen lagunduko dute. 

• Interes-gatazkak dituzten gobernu-organoetako kideek berehala eman beharko diete 
egoera horren berri organoko gainerako kideei eta Iruzurraren aurkako Batzordeari. 

 
6. FUNTZIONARIOEKIKO ETA AGINTARI PUBLIKOEKIKO HARREMANA. 

Funtzionarioekiko eta agintari publikoekiko harremanak gardentasunaren, osotasunaren, 

objektibotasunaren, inpartzialtasunaren eta legezkotasunaren printzipioak izan behar ditu beti. 

Nolanahi ere, funtzionarioekin eta agintari publikoekin dugun harremanean, jardunbide orokor hauek 
bete beharko ditugu: 

 
• Kode Etikoan jasotako balioak, printzipioak eta jokabide-arauak beteko ditugu. 
• Interes-gatazkarik izanez gero, funtzionarioekin edo agintari publikoekin jarduteari edo 

tratatzeari uko egingo diogu. 
• Administrazio publikoei emandako informazioaren egiazkotasuna eta osotasuna gainbegiratu 

eta egiaztatuko dugu. 
• Izendatutako pertsonak behar bezala gorde eta zainduko du funtzionarioekin eta agintari 

publikoekin trukatutako dokumentazio guztia. 
 

7. GASTUAK. 

Udalak zorroztasun eta proportzionaltasun irizpideen arabera jardungo du beti eta une oro, eta 
irizpide horiek izan behar dute, halaber, hartzaileen portaeraren gidari. 

Hartzaileek beren eginkizunak betetzearekin eta Udalaren izenean eta hura ordezkatuz jarduerak 
garatzearekin lotutako edozein gastu behar bezala justifikatu beharko da, kasu bakoitzaren 
zirkunstantzia zehatzen arabera, eta behar bezala dokumentatuta. 

Ondorioz, behar bezala justifikatuta ez dauden edo politika honetan jasotako printzipioetara 
egokitzen ez diren otordu-gastuak eta joan-etorriak ez dira onartuko. 

Mantenutik eta joan-etorrietatik eratorritako gastuen tratamendua Udalaren indarreko gastuen 
kontrol-prozeduran xedatutakoaren arabera arautuko da. 
 

8. KONTABILITATE-ERREGISTROAK. 

Bere jarduerak arautu behar dituen gardentasun-printzipioarekin bat etorriz, Udalak kontabilitateko 
barne-kontroleko sistema egoki bat izango du une oro. Horrek Udalaren izenean eta kontura 
egindako transakzio guztiak argi eta garbi erakutsiko ditu, aplikatu beharreko araudiaren arabera. 

Udalaren kontabilitate eta erregistroko liburuek zehatzak eta xeheak izan beharko dute, eta erabat 
debekatuta egongo da eragiketei buruzko adierazpen faltsuak edo engainagarriak egitea edo 
erregistratzea. 

Alde horretatik, egindako transakzio guztiei estaldura emateko, dokumentazio zehatza, egokia eta 
zentzuzko xehetasuna duena gorde beharko da, eta informazioaren kudeaketari buruzko barne-
politiken arabera zainduko da. 

Nolanahi ere, eta beste baldintza batzuei kalterik egin gabe, guztiz debekatuta daude honako jokabide 
hauek: 
 

• Erregistratu gabeko kontuak egotea. 
• Liburuetan ez erregistratzeko edo modu desegokian erregistratzeko eragiketak egitea. 
• Existitzen ez diren gastuak erregistratzea. 
• Gastuen idazpena egitean, gastuen izaera oker adieraztea. 

• Dokumentu faltsuak erabiltzea. 
• Kontabilitate-dokumentuak nahita suntsitzea, aplikatu beharreko araudian aurreikusitako 

epea baino lehen. 
 

9. ESTATU-LAGUNTZAK ETA KOLUSIO-ARRISKUA. 

Udalak, PRTRaren betearazpenean parte har dezakeen erakundea den aldetik, hainbat prozedura 
aplikatuko ditu Estatuaren Laguntzei eta Lehia Askeari buruzko araudia une oro eta erabat 
errespetatzen dela eta finantzaketa bikoitzik ez dagoela bermatzeko. 

Europar Batasunaren Funtzionamenduari buruzko Itunaren (TFUE) 107. artikuluaren arabera, 
honako hau da Estatuaren Laguntza: estatuek edo estatu-funtsen bidez emandako edozein laguntza, 
edozein modutan, baldin eta lehia faltsutzen badute edo faltsutzeko mehatxua egiten badute, enpresa 
edo ekoizpen jakin batzuen alde eginez. 

Bestalde, TFUEren 101. eta 102. artikuluek debekatu egiten dute operadore ekonomiko batek lehia 
askea faltsutzen edo murrizten duen edozein jokabide aldeaniztun edo aldebakarreko izatea.  

Udalak beti errespetatu beharko ditu printzipio horiek, TFUEan, Lehiaren Defentsari buruzko 
Legean eta Sektore Publikoko Kontratuen Legean ezarritakoaren arabera. 

Arau horiek urratzea ekar dezakeen edozein kasu detektatzen bada, Udalak prozesua geldiaraziko du 
eta agintari eskudunei jakinaraziko die, Europako Batzordeak gai horri buruz emandako gomendioei 
jarraituz. 

 
10. IRUZURRAREN AURKAKO BATZORDEA 

Aginduan aurreikusitakoa betetzeko, Udalak Iruzurraren Aurkako Batzorde bat izendatu du, eta 
batzorde horrek prozesu egokiak ezarri eta garatuko ditu, iruzur-, ustelkeria- edo eroskeria-kasu 
susmagarriak aztertzeko eta haien jarraipena egiteko —bai arlo publikoan eta bai pribatuan—, eta 
EBko funtsak berreskuratzeko. 

Iruzurraren Aurkako Udal Batzordea hainbat kidek osatutako lan-mahai bat da. 

Iruzurraren Aurkako Batzordeak independentziaz eta inpartzialtasunez jokatu beharko du, eta bere 
lana ahalik eta ardura eta gaitasun profesional handienarekin gauzatu beharko du. Horretarako, 
Iruzurraren Aurkako Batzordeak bere eginkizunak betetzeko behar duen informazio eta 
dokumentazio guztia eskatu ahal izango die Udaleko departamentuei eta arloei, eskatutako 
pertsonaren hierarkia-maila edozein dela ere. 

Iruzurraren Aurkako Batzordeak honako eginkizun hauek izango ditu: 

a) PAFaren garapena, ezarpena, funtzionamendua, eraginkortasuna eta betetzea zuzentzea eta 
gainbegiratzea. 

b) Iruzurrezko ekintza eta jokabideen aurrean "zero tolerantzia" printzipioan oinarritutako 
prebentzio-kultura sustatzea. 

c) Arriskuen mapa bat eta zaintza eta kontrolerako planak eta prozedurak abian jartzea. 

d) Ekintza Plana garatu, bete eta eguneratzea. 

e) Udalean iruzur, ustelkeria eta eroskeria prebenitzeko eta interes-gatazkako egoerak behar 

bezala kudeatzeko arau eta barne-kontrol egokiak onartzea proposatzea. 

f) Detektatutako arriskuen eta arrisku bakoitzari aplikatu beharreko kontrolaren aldizkako 
ebaluazioak egitea. 

g) PAFa interpretatzea, eta horren edukiari, aplikazioari edo betetzeari buruz egiten zaizkion 
kontsultei edo zalantzei buruzko txostenak egitea. 

h) Salaketen kanala kudeatzea (horretarako kanpoko aholkularitzara jo ahalko du): salaketen 
kanalarekin lotuta egindako jarduketa guztien erregistroa egingo du, dokumentuak 
kudeatzeko sistema baten bidez. Sistema horren bidez, berehala frogatu ahal izango da 
sistemaren funtzionamendua, eta gerta daitezkeen akatsak detektatu ahal izango dira. 

i) Irregulartasuna edo interes-gatazka ekar dezakeen edozein gertakariri buruz egiten diren 
barne-ikerketak hasi eta zuzentzea. 

j) Kanal Etikotik sartutako kontsultak jasotzea, aztertzea eta ontzat ematea. 

k) Organo eskudunei zigorrak edo diziplina-neurri egokiak proposatzea. 

l) PAFaren berrikuspena eta eguneratzea proposatzea, bai eta komeni diren aldaketak edo 
hobekuntzak ere. 

m) PAFaren parte izango diren politika edo prozedura berrien idazketa eta ezarpena proposatzea. 

n) Iruzurraren aurkako prestakuntza- eta komunikazio- eta sentsibilizazio-plan bat diseinatu eta 
gauzatzea. 

o) Agintari eskudunen aldetik jasotako edozein eskakizun jasotzea, aztertzea, tramitatzea eta 
erantzutea, nazionalak izan ala ez. 

p) Urtero txosten bat idaztea; gai hauek jasoko ditu: 

• Iruzurraren Aurkako Batzordeak dagokion ekitaldian egindako jarduerak, 
prestakuntza-jarduerak barne. 

• PAFaren betetze eta aplikazio mailaren azterketa; egin daitezkeen zuzenketak eta 
hobekuntzak ere sartuko dira. 

• PAFean egitea komeni diren aldaketen ebaluazioa. 

• Kanal etikoaren kudeaketarekin lotuta egindako jardueren laburpena, ezarpen-
mailaren balorazioa eta hobetu daitezkeen puntuak. 

• Iruzurraren Aurkako Ekintza Plana betetzeari buruzko informazioa. 

• Agintari eskudunengandik jasotako edozein errekerimendu jasotzeari, tramitatzeari 
eta erantzuteari buruzko informazioa. 

• Esleituta dituen eskumenen erabilerari buruz egokitzat jotzen dituen zirkunstantzia 
guztiak. 

Iruzurraren Aurkako Batzordeak hirugarrenen lankidetza eta aholkularitza eskatu ahal izango du 
bere eginkizunak behar bezala betetzeko beharrezkotzat edo komenigarritzat jotzen duenean, eta 
ekimen-askatasuna izango du; alegia, aukera izango du ikerketa bat hasi ahal izateko, aldez aurreko 
salaketarik edo nagusi baten agindurik izan gabe, betiere, edozein arrazoi dela-eta egokitzat jotzen 

badu. 

Iruzurraren Aurkako Batzordeak isilpean gordeko ditu bere eztabaida eta erabakiak, eta, oro har, ez 
ditu ezagutzera emango eskura dituen informazio, datu, txosten edo aurrekariak, ez eta bere edo 
hirugarrenen onurarako erabili ere. 

Iruzurraren Aurkako Batzordeko kideen konfidentzialtasun-betebeharrak bere horretan jarraituko 
de kargua utzi eta gero ere. 

Iruzurraren Aurkako Batzordeko kide bat interes-gatazka batean sartuta badago, horren berri eman 
beharko dio alkateari edo, hala badagokio, Gobernu Batzarrari (eskumena delegatuta badu), eta, 
gainera, horiek izango dute gaiaren inguruan sortutako zalantzak edo gatazkak ebazteko eskumena. 
 

11. SALAKETAK ETA KONTSULTAK. 

Udalak bermatuta dauka iruzurraren, eroskeriaren, ustelkeriaren edo beste edozein bortxaketa 
etikoren susmoak konfidentzialtasunez eta babestuta jakinarazteko aukera. Horretarako, Udalak 
konpromisoa hartzen du Kanal Etiko bat ezartzeko, Europako Parlamentuaren eta Kontseiluaren 
2019ko urriaren 23ko 2019/1937 (EB) Zuzentarauan (Batasuneko Zuzenbidearen arau-hausteei 
buruzko informazioa ematen duten pertsonen babesari buruzkoa) eta, hala badagokio, une bakoitzean 
aplikatzekoa den estatuko araudian aurreikusitakoa errespetatuz. 

Iruzurrezko edo ustelkeriazko ekintzak gertatu direla pentsatzeko oinarri arrazoizkoa duen pertsona 
orok berehala eman behar du egintza susmagarriaren berri. Edozein gorabeheraren berri eman behar 
da lehenbailehen. 

Hartzaileek Politika hau ez betetzea edo urratzea ekar dezaketen ekintza edo gertaera guztien berri 
eman behar dute, baldin eta ezagutzen badituzte edo susmoa badute (aurrerantzean, “Salaketak”). 

Era berean, hartzaileek Politika osatzen duten arauei eta printzipioei buruzko kontsultak bidali ahal 
izango dituzte, Kanal Etikoaren bidez; hor sartuko lirateke, zehaztasun handiegirik gabe, horren 
irismenari, aginduen interpretazioari edo kasu jakin batean aplikatzeari buruzko zalantzak ere 
(aurrerantzean, "Kontsultak"). 

Alde batera utzita edozein herritarrek irregulartasun bat jakinarazi nahi badu beste bitarteko edo 
bide batzuk dituela, hartzaileek honako posta elektroniko honen bidez jakinarazi beharko dituzte 
salaketak eta kontsultak: kanaletikoa@zarautz.eus 

Ez da onartuko errepresaliarik edo zigorrik iruzurrezko edo ustelkeriazko ustezko jarduerak 
salatzeagatik, eta edozein salatzailek Udalaren laguntza eta babesa jasotzeko eskubidea izango du, 
errepresalia oro saihesteko. 

 
12. POLITIKA EZ BETETZEA. 

Hemen ezarritakoa betetzea hartzaile guztien erantzukizuna da. Politika honetako edozein xedapen 
betetzen ez bada, dagozkion diziplina- eta lege-neurriak hartuko dira, unean-unean aplikatu 
beharreko lan-arloko legeriaren arabera, kasu bakoitzean dagokionaren arabera. 

Ez-betetzeak proiektu bati eragiten badio, Udalak behar diren legezko neurri guztiak hartuko ditu 
behar ez bezala erabilitako funtsak berreskuratzeko, aurreko 4.2.3.A. atalean aurreikusitakoaren 
arabera. 

Politika honen aldaketa eta eguneratze bakoitzaren behin betiko onarpenak Udalbatzak onartu 
beharko ditu. 
 

13. DATU PERTSONALAK BABESTEA. 

Jasotako salaketak eta kontsultak kudeatzeko, tramitatzeko eta horiei erantzuteko eta, hala 
badagokio, irregulartasunak ikertzeko hertsiki eta objektiboki beharrezkoak diren datuak jasoko dira 
politika hau aplikatuz. Datu horiek helburu horretarako baino ez dira erabiliko, eta ez dira erabiliko 
helburu bateraezinetarako. 

Udalak beharrezko neurri teknikoak eta antolakuntzakoak hartu ditu politika honen esparruan 
tratatutako datuen segurtasuna eta konfidentzialtasuna zaintzeko. 

 
14. PRESTAKUNTZA. 

Udalak, aldian behin, hartzaileei zuzendutako prestakuntza-ekintzak antolatuko ditu iruzurra, 
ustelkeria, eroskeria eta interes-gatazkak prebenitzeko. Gainera, beren ezaugarriak direla-eta 
iruzurrarekin, ustelkeriarekin, eroskeriarekin, kapitalak zuritzearekin eta terrorismoaren 
finantzaketarekin lotuta egon daitezkeen gertaerak edo eragiketak detektatzeko egokiak diren 
lanpostuetan diharduten langileei berariaz zuzendutako ikastaroak ematea sustatuko du, pertsona 
horiek gaituz. 

 

15. INDARRALDIA, BERRISKUTEA ETA EGUNERATZEA. 

Politika hau Udalbatzak onartzen duen egunean jarriko da indarrean, eta indarrean egongo da, 
baliogabetzea edo aldatzea onartzen ez den bitartean. 

Udalak Politikaren berrikuspenak egingo ditu, aldizka, urtero eta, nolanahi ere, iruzur, funtzionario-
eroskeria edo ustelkeria kasuren bat detektatu denean —Udalean bertan edo beste udal batzuetan 
gertatu dela jakin eta Udalean gerta daitezkeenean—, edo araudian, prozeduretan edo kudeatzaileetan 
aldaketa esanguratsuak gertatzen direnean. 

